
Ikastolen Federakundeak apailatu projektu curricularrean esaten da ezen, materia generalaz gain, izan
behar dela parte espezifiko bat, zeinetan bilduko den alegia euskal partikularitatea; usteko da berori
dela euskaldunak gainerako orotarik bereizten dituena. Naturala denez, alde orotan dira
berezitasunak, baina direlako berezitasun horien aurretik irakatsi eta ikasi behar da partikularitatetara
iritsi, ikertu eta, ondorenean, haiei balio unibertsala (erantsia) eman ahal izateko metodoa. Hortakotz,
eskolak errealitate partikular horretara iristeko metodo eta habilitateak irakatsi behar ditu errealitatea
bera baino lehenago, zeren, funtsean, errealitatea eta gure artean beti dugu artekari bat: daukagun
kultura, gure referentzi sistema. Bat nator, beraz, parte espezifikoak egon behar duen iritziarekin, ez
ordea espezifizitate horren eduki eta xedearekin. Parte espezifiko horrek behar luke izan, ene aburuz,
euskal komunitateak mendeetan zehar kultura okzidentaletik bereganatu ez duenaz jabetzeko,
bereganatu ez duena beste nazio edota komunitateek egin izan duten heinean. Euskaldunak handicap
kultural handia du eta hori horrela dela onartzea bera litzateke handicap horren betetzen hasteko lehen
urratsa. Ezen kontenporaneitateak, bilakaera graduari gagozkionez, ez du deus esan nahi. Jenderik
askok uste ukan lezake ezen presenteak iragana dadukala bere baitan, aktualitateak iragana
dadukala, eta hortakotz, aktuala izatearekin milaka urteetan metaturiko jakintzaren gailurrean gaudela.
Ez dago holakorik.

Espezifizitate horri ez solik dagokio aipatu berri duguna, baina halaber dagokio euskal eskolak berak
sortzetik beretik dakartzan zenbait mito, gezur eta gaizkiulertu zentzatzea eta xahutzea. Lehenik eta
behin euskaldunak bere etorkiaz daukan mitoa. Ez da aintzinatetik datorkigun mitoa, ezpere berri
samarra, ez dago zehatz erabakia, ez da klarua, eta beraz, hainbatenaz egokiago maneiatua izateko,
izan ere izan denez alderdi erlijiotsu, berantorduko romantiko eta ideologikotik. Berorrek euskaldunen
aintzinakotasunaz dihardu, irauteko iragan behar izan dituen nekeez eta, bistan denez, bere hizkuntza
milenarioaz. Egun mito hori beste eite bat hartuz doa, balio zientifikoagoa eman nahi zaio esanez pre-
indoeuropear garela. Baina horretan datu zientifikoa ez dakar pre sufixuak, ezpere indoeuropear
hitzak, nahiz jakitunen komunitateak gauza handirik ez dakien. Baina honetaz gogorarazi behar da
ezen, lurraldetzat hartzen bada ere, Europa batez ere kontzeptu kulturala dela. Aintzinakotasunaren
ustekizun horrek, noski, baditu bi adar: bata, gure exzepzionalitatea, lehenagokorik ez ondokorik gabe
kokatu nahia, historiaz landara, baina gure nahikaria goiti-beheti, euskaldunak, beste oro bezala,
lehenagoko katebegitik datoz; bestea hizkuntzari buruzko diskurtsoa, Europako zaharrena delako
txaramel hori. Hizkuntzari zaionez, lehenik eta behin, (eskolaren egitekoez ari gara), irizpide
zientifikoak aginduko du, beraz dokumentatua baino ez da irakatsiko eta testuinguru zabalean kokatu.

Azaldu behar da: okzidenteko bi kultur-hizkuntza klasikoek izan duten rola eta eragina gainerakoetan
eta euskaran, nola garaitu zaizkion hizkuntza nazionalak latinari, prozesu hauek nola gertatzen diren,
romantzeen sortzea euskal jendearen ahoetan, une historiko horretan zer dela eta euskarak ez duen
besteen bidea hartu, euskaldunak berak euskarari buruz izan duen jokamoldea (maiz kontrako eta
negatiboa), jokamolde horren zergatiak... Horren ondotik hizkuntzari berari dagokiona dator: beronen
bilakaera, greko eta latinaren eragina, beronen bilakaera gradua alboko hizkuntzen aldean, beronen
ezin eta eragozpenak, hauek onartu eta, hori eginez, eragozpenok gainditzen ahalegindu eta beste
hizkuntzen parera eraiki, zergatik ez diren onartzen anaforikoak hala nola Leizarraga, Axular eta
bestek egin zuten, anaforikoen ezinbestekotasuna pentsamendu konplexua azaltzeko orduan,
pentsamendu razional-deduktibua jaulkitzeko orduan ezen bestela ume-hizkuntzaren mailaz gora ezin
gaitezke goiti, horiek eta hamaika gehiago arazo ditu hizkuntzak oraino ere zentzatugabe, eta berorren
aitzinean, gu mutu, edo ez gara zintzo, edo laidoztaturik sentitzen gara, laster gara abia etsaiaren bila
noiz eta etsai nagusia geure baitan dagoen.

Banago ezen gure jokamolde horren guztiaren gibelean aintzinako Urrezko Mitoak (Paradisokoaren
ahaide) obratzen duela, gutartean goiti-beheiti honelatsu ageri delarik: gu Europako alde honetan
denboren gau hartaz geroztik bizi gara, beraz, esanik gabe doa pre-indoeuropeo garela;
indoeuropearrak (ongi asko dakigunez, gaizkiaren estigma daukate beren patriarkalismo, imperialismo,



kapitalismo, kontsumismo eta abarrekin) heldu zaizkigu, indarrez menpean hartu gaituzte, hautsi egin
dute genuen harmonia perfektua, arima ebatsi digute, beren arima txertatu, orain gurea ez den
arimarekin bizi gara (okzidentala); horrenbestez, bidegabekeria anker horren biktima gara eta, halako
garen bezainbatean, eskubide dugu gogoak ematen digun orotarako, barne delarik hain maite dugun
hipokresiazko ariketa, esan nahi baita, arima okzidentalaz baliatu asteko sei egunetan eta
zazpigarrenean geure egiazko arima (zirkunstantzia historiko jakin batzuk ager daitezenean berez
agertuko da) ausenteari zuku guztia atera. Jokamolde hori beste ezein europearrek bere buruari
permiti ezin diezaiokeen luxua da, eta ez dio permititzen seriostasun, heldutasun eta apaltasunagatik.
Europear eta ez europear orok daki kobazulo amerikar, europear, asiatikotik datorrela, eta lehenago
Afrikatik. Guztiok osatzen dugu Gizateria eta guztiok gatoz Homo sapiens sapiens deituak Afrikatik
abiaturik egin izan duen exodo nekegarri eta oinazezkotik. Ordea gutaz beste inork Europan ez du
erreibindikatzen bere koba, guztiek onartzen dute kultura okzidentala, hartan ezagutzen dute bere
burua, kritiko dira, kritika eta filosofia baitira kultura honen funtsa. Eta, halarik ere, kultura europearra
ez da sortu Eskandinavian edo Mitteleuropan, badu sorburua eta datazioa, eta handik hedatu izan da
eta Europako herriek onartuz joan dira, usterik eta berek dutena baino zerbait hobea dakarkiela.
Esanik gabe doa badituela bere huts eta makurrak, ezin bestela izan gizakiaren obra denez gero,
baina inperfekzio hori onesten du eta horrek berorrek etengabe zuzenarazten dio.

Egiazko khatarsirik ez dagoeno operetako errealitatea (ezagutza gabeko selekzio nazional,
ezagutzarik gabeko dokumentu nazional, aldiro-aldiroko estatu paralelo...) asmatzen segituko dugu,
esperantza galduko da, benetako buffon bilakatuko. Oraintxe da, globalitaera iritis garelarik, une
aproposa, ikuspegi globala duen sistema edukatiboa eraikitzeko, zeinek, lehenik eta behin, permiti
eman diezagun behingoz kultura okzidentalean txertatzea eta ondoren Gizaterian, atereaz
isolamendutik, sens papier historikoaren kondiziotik. Okzidenteko historian leku hartzen
azkenetarikoak gara eta jakin behar dugu besteen errakuntzetatik ikasten eta haiekiko eskerroneko
izan. Horretantxe, beraz, eskuartu eta asmatu behar du euskal eskolak eta intelligentsiak

Beharbada ez da sobera juduen historiako pasarte bat gogora ekartzea. XVIIl. mendean, Europa
ekialdeko komunitate sakabanatuaren baitan sortu ziren bi talde elkarri gibel emanak: hassidim eta
mitnagdim deituak. Azkenok aurpegiratzen diete besteei kantua estudioa baino maiteago izatea eta
gizaki xume eta sinestunari jakitunari bezain balio ematea. Aldi berean, alde okzidentalagoan Argien
espiritua errazago sartzen hasia da, alde hauetan judeguak zerbaixka toleratuago baitira, eta maila
intelektual handiko pertsonaiei esker, komunitatean itzal handikoak. Kontserbatoreen eta berritzaileen
arteko aurkakotasun gordin, batzuetan fratizida, horrek dekadan batzuen buruan judegu europarrak
(gehienak askhenaze) ekarriko ditu kultura okzidentala osoki beren kulturatzat hartzera eta
modernitatearen bihotz-bihotzean jarriko ditu. Berak izanen dira europear identitate modernoa
ezartzen lehenak, mugarri nazionalez gain, eta munduari, genio eta zelebritateetan, beste ezein herri
europarrek emanen dion baino gehiago emanen dio. Isolamendu eta egoera jausi eta apalenetik ilki
ziren, iraun beharrak hartaraturik, beren gogoetan aldakuntza bat egin zutelako. Irauteko estrategia
berria asmatu zuten.



